
Les Antlês - Corpus Domini, ann C, ai 02.06.13 - nr. 27

Comegnun: En vëndres ai 7 de jügn - Pröm Vëndres dal mëns - dales 12:50 ennant ti 
gnaràl porté la Santa Comegnun ai amarês.

Ćiamó ofertes por le +nt Hans Palfrader de Fordì: por le Kinderdorf: Paul Palfrader. Iolan

Pelegrinaje: Les porsones vëdoes y sores dla Val Badia fej en jöbia ai 6 de jügn en 
pelegrinaje al Santuar de Santa Maria delle Grazie, a Caprile. Le bus pëia ia d’La Pli demez 
ales 8:00 y passa ales 8:10 por Al Plan y ales 8:15 a Longega. Iade y marëna costa 40,00€ 
a će. Da s’anunzié èl dan i 6 de jügn pa Tresele al nr. 0474/501397.

Encuntada: En dédôlönesc ai 4 de jügn ales 3 dômisdé èl ete dal raiun sozial ta Picolin 
la proscima encuntada por chi co ćiara de porsones atompades o amarades a ćiasa. 
Enformaziuns ciafun al 0474/524513. Düć è bënodüs y po gnì pormez te vigne momont.

Stödafüs: I Stödafüs d’Al Plan lascia alessëi che en vëndres ai 7 de jügn dales 8:00 ales 
11:00 pòn passé te so magazînn a lascé controlé dô i destödadus (Trockenlöscher).

Sontada: En dédôlönesc ai 4 de jügn saràl tal Sporthotel d’Al Plan la sontada generala dal 
Sciclub d’Al Plan. Pröma convocaziun ales 19:00, secunda convocaziun ales 20:00.

Cör de Gejù: Le Zënter Families Mareo enviëia dötes les families da gnì a fà na griliada 
y en fü en gaujiun dla Festa dal Sacher Cör de Gejù ai 9 de jügn. An s’encunta encër les 
18:00 ta Ciamaor (Spiaggetta), por jì deboriada a chëie val’ rames sëćes. Por la griliada 
dess vignönn se tó do la ćern da mëter sön la grilia y le pan. Por le bëre vëgnel fistidié. Dedô 
fajaràn adöm en gran fü. Sce al ess da ester bor’ tomp, ne gnaràl nia fat.

Enformaziuns y Aodanzes

Redaziun dla plata: Angela Zingerle, Margot Pisching, Pablo y Max Palfrader

Dio, nosc Pere, to Fì Gejù 
Crist è pa Te te döta töa 
Gloria y à porté a fin söa 
misciun, da nes condü nos 
porsones a Te.
Śën podunse inće nos tres 
söa mort, söa ressoreziun 
y söa ascensiun al cì
avëi la Vita con Te. 
Scìnchesse la forza,
che i tolunse pert belo 
atlò söla tera a cösta vita 
divina, y scìnchesse la 
ligrëza, che i viunse en dé 
tla abondanza.
De cösc te periunse por 
Gejù Crist nosc Signur, co 
vir y regnëia con Te, tla 
unité dal Spirit Sant,
por düć i secui dai secui. 
Amen! 

Scinchesse forza

AODANZES: Döt le bun, sanité y benedisciun a
Maria Feichter *02.06.1930 - Maria Castlunger *08.06.1929

y a düć chi co à santennom y complësc i agn cöst’edema

Düć è gnüs pasciüs!
Dal vagnele dô San Luca, 9, 11b-17
13Al à respognü: Dédi os val’ da mangé! Ai à dit: I n’àn 

nia, ater co cin’ pans y dui pësc; i messàssun en iade jì nos 
enstësc a ti cumpré da mangé a döta cösta jont. 14Al ea 
encër cin’ mile ëi. Al ti à respognü a sü discepui: Dijédi, ch’ai 
dess se sonté adöm te gröms da cincanta. 15I discepui à fat 
ći ch’al ti à dit, y à ćiaré che düć se sontass. 16Gejù deperpo 
à tut i cin’ pans y i dui pësc, à ćiaré sö a cì, i à benedì y i 
à rot jö; spo ti ai àl dé ai discepui, ch’ai tiai partiss fora ala 
jont. 17Y düć à mangé y è gnüs pasciüs.

Parora dal Signur. - Lalt a té, Gejù Crist!

Secuënza
Lalda, Sionn, festejëia:
To famëi te pasciontëia

y pa l’ega te condüj!

Söa bunté t’acompagnëia
söa parora confidonta
te lomina sön tü trus.

Ël enstës te tënn la mësa
y t’emplësc sö plën le caresc,

t’acontentëia to dejidêr.

Atlamaziun al Vagnele
Alleluia. Alleluia

Iu sun le pan vì co è
gnü dal cì. Chi co

mangia de cösc pan,
viarà eternamonter.

Alleluia!




